
[bookmark: _Hlk191516879][bookmark: _Hlk191522487]      «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ կրթության, գիտության, մշակույթի և սպորտի նախարարությանը 2025 թվականի պետական բյուջեով նախատեսված ՀՀ կառավարության պահուստային ֆոնդից հատկացնել 7,630.0 հազար դրամ գումար՝ բյուջետային ծախսերի տնտեսագիտական դասակարգման «Նախագծահետազոտական ծախսեր» հոդվածով: Նախագծի նպատակն է կատարել հատկացում ՀՀ Լոռու մարզի Յաղդան գյուղի 13-րդ դարի կամրջի (պետ․ ցուցիչ 5․79․10) նորոգման, ամրակայման և վերականգնման գիտանախագծային փաստաթղթերի մշակման և փորձաքննության ծառայությունների ձեռքբերման նպատակով։
Հաշվի առնելով «Բյուջետային համակարգի մասին» օրենքի 23-րդ հոդվածի 3-րդ մասով նախատեսված սահմանափակումը տարեկան վերաբաշխումների համար (տարեկան բյուջեի ընդհանուր գումարի երեք տոկոս)՝ գումարի հատկացնման համար չեն վերաբաշխվում ՀՀ ԿԳՄՍ նախարարությանը հատկացված բյուջեի շրջանակներում խնայված կամ թերկաատրված միջոցները, այլ գումարը նախատեսվում է հատկացնել ՀՀ կառավարության պահուստային ֆոնդից:

Ընթացիկ իրավիճակը և խնդիրները.
Յաղդան գյուղը տեղակայված է ՀՀ Լոռու մարզում՝ Ստեփանավան քաղաքից մոտ 8 կմ արևելք, Ձորագետի ձախ կողմում: Գյուղում և շրջակայքում պահպանվել են պատմամշակութային մի քանի հուշարձան: Դրանցից առավել հետաքրքրականը գյուղի հյուսիս-արևելյան եզրին՝ Յաղդան - Կողես ավտոճանապարհի աջ կողմում գտնվող միաթռիչք կամուրջն է: Թվագրվում է 12-ից 13-րդ դարերով: Այս կոթողի մասին գրավոր արձանագրություններ չեն պահպանվել: Կամուրջը վերջին անգամ նորոգվել է մոտ 40 տարի առաջ, այժմ վթարային վիճակում է: Պատմական կամուրջների վերականգնմանը, այդ թվում՝ Յաղդանի կամուրջի վերականգնումը մնում է թե՛ լիազոր մարմնի՝ ՀՀ կրթության, գիտության, մշակույթի և սպորտի նախարարության և թե՛ ՀՀ վարչապետի ուշադրության տակ: Այսպես, ՀՀ կառավարության 20.11.2025թ-ի նիստի ժամանակ ՀՀ վարչապետը կրկին անդրադարձել է պատմական կամուրջների վերականգնման հարցին՝ նշելով դրանցից մի քանիսը, ներառյալ՝ Յաղդանը: Նշված կամուրջի վերականգնման մասով արդեն եղել է բանավոր հանձնարարական ՀՀ վարչապետի կողմից, որի հիմքով ՀՀ ԿԳՄՍ նախարարության կողմից մշակվել է տեխնիկական առաջադրանք և հայտարարվել է պայմանով մրցույթ նախագծանախահաշվային փաստաթղթերի ձեռքբերման համար: Մրցույթի արդյունքում կնքվել է պայմանագիր՝ 7,000.0 հազար դրամ արժեքով: ՀՀ կառավարության 17.10.2024թ-ի N 1656-Ն որոշման հավելվածի 36-րդ կետի Աղյուսակ 4-ին համապատասխան հաշվարկվել է փաստաթղթերի փորձաքննության արժեքը, որը կազմում է 630.0 հազար դրամ (Աղյուսակի 4-րդ տող՝ 7.0 մլն*9%):
Հարկ է նշել նաև, որ համայնքի միջոցներով ներկայումս իրականացվում են նաև կամուրջի տարածքի մաքրման, բացազատման աշխատանքները, իսկ կամուրջի վերականգնման նախագծանախահաշվային փաստաթղթերը ձեռքբերելուց հետո Նախարարության կողմից քայլեր կձեռնարկվեն նաև շինարարական աշխատանքների ձեռքբերման ուղղությամբ: 

Կարգավորման նպատակը և բնույթը.
Որոշման նախագծի ընդունմամբ հատկացում կկատարվի ՀՀ Լոռու մարզի Յաղդան գյուղի 13-րդ դարի կամրջի (պետ․ ցուցիչ 5․79․10) նորոգման, ամրակայման և վերականգնման գիտանախագծային փաստաթղթերի մշակման և փորձաքննության ծառայությունների ձեռքբերման համար։
         
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 

Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կմեկնարկի վթարային վիճակում գտնվող Յաղդանի կամուրջի վերականգնման ծրագիրը։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
[bookmark: _GoBack]«Հայաստանի Հանրապետության 2025 թվականի պետական բյուջեի մասին» օրենքում վերաբաշխում, փոփոխություն և լրացում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու, ինչպես նաև ՀՀ կրթության, մշակույթի և սպորտի նախարարությանը գումար հատկացնելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում, իսկ ՀՀ կրթության, գիտության, մշակույթի և սպորտի նախարարության ծախսերն ավելանում են 7.6 մլն դրամով։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է նաև ՀՀ կառավարության 2021 օգոստոսի 18-իթիվ 1363-Ա որոշմամբ հաստատված ՀՀ կառավարության  ծրագրի «4.9 ՄՇԱԿՈՒՅԹ» բաժնի մշակութային ժառանգության ոլորտում պետական քաղաքականությանը վերաբերող 1-ին ենթակետից, որով նախատեսվում է «հայկական պատմամշակութային ժառանգության պահպանության, ուսումնասիրության ... շարունակականության ապահովում» և 7-րդ ենթակետից, որով նախատեսվում է «մշակութային զբոսաշրջության զարգացմանն ուղղված ծրագրեի իրականացում ...»:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:




